Nafarroako Parlamentuko Mahaiak, 2018ko irailaren 3an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Alberto Catalán Higueras jaunak aurkezturiko mozioa, zeinaren bidez Nafarroako Parlamentuak politikoki gaitzesten baitu Hezkuntzako kontseilaria, hark bere agintaldian zehar egindako kudeaketa negargarriak Nafarroako hezkuntza-sisteman sortu duen ezegonkortasunagatik.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko irailaren 3an
Lehendakaria: Ainhoa Aznárez Igarza
MOZIOAREN TESTUA
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Alberto Catalán Higueras jaunak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko eta bozkatzeko.
Legegintzaldi hau abiatu zenetik, Hezkuntza Departamentua aldiro izan da departamentuaren egungo arduradunen kudeaketa sektario eta negargarria agerian utzi duten albisteen eta informazioen iturri. Erabaki eta jarduketa horiek alarma eragin dute, hezkuntza-erkidegoan ez ezik Nafarroako gizartean ere.
Etengabeak izan dira sektarismoa eta hezkuntza premiak dituzten ikasle gehien eskolatzen duen eskola publikoaren beharrizanekiko arreta eza. Atzerriko hizkuntzetako ikasketa-programa –bereziki ingelesekoa– ezarrita daukaten titulartasun publikoko ikastetxeetan inplikatuta dauden eragile gehienen (zuzendaritza-taldeak, irakasleak, sindikatuak eta familiak) kontrakotasuna duten arauak onetsi dira, eta ikastetxe horietan daude eskolatuta, hain zuzen ere, ikasle horiek. Gainera, arreta eskasa eta giza baliabideen eta baliabide materialen ekarpen zekena egin da haien benetako beharrizanei aurre egiteko.
Lan-eskaintza publikoen kudeaketak –aurreikusita zegoenaz bestela– ezegonkortasuna eta nahasmena eragin ditu horretarako inolako premiarik gabe, sindikatuen ordezkariek eta bitarteko irakasleen kolektiboek salatu dutenez; haien esanetan, Departamentuaren egungo arduradunen aldetik elkarrizketa, ulermena eta konpromisoa falta iza dira proba horiei aurre egiteko.
Legegintzaldi osoa markatu dute Departamentuan izandako arduradunen dimisioek eta kargu-uzteek. Maisu-maistren 2016ko lan-eskaintza publikoari, Iruñeko udalaren eskoletako ikasleei, Haur Hezkuntzako lehen zikloko ikastetxeetako ikasleen aurrematrikulazioari eta kontratazio-zerrendari buruzko araudia indargabetzeari buruzko epai judizialek, eremu ez euskaldunean D ereduan aurrematrikulatzeari buruzko araudia dela-eta Nafarroako Kontseiluak emandako ebazpenak edo beka-deialdietan egindako zuzenketek agerian utzi dute José Luis Mendoza kontseilari izandakoaren dimisioa ekarri zuen kudeaketa desegokia, goi-kargudun ugari kargutik kendu ondoren heldu zena –bi zuzendari nagusi eta hiru idazkari tekniko nagusi barne–, halako moduan non Departamentua “nahaspilen etxea” bihurtu baita zinez.
Kontseilari berriak kargua hartu zuenean batzuek pentsatu zuten egoera aldatu eginen zela, baina errealitateak aurkakoa erakutsi du. Sektarismoak, hutsegiteek, lausokeriek, erabaki judizialek eta zuzenketek ez dute etenik izan.
Kontratudunen zerrenden eta ikuskatzaile-kidegoko lanpostuen deialdiaren kudeaketa zabarrak, master pedagogiko eta didaktikorik gabeko irakasleei buruzko irizpide-aldaketek, maisu-maistren 2016ko lan-eskaintza publikoari buruzko erabaki judizialek, Irakasleari Laguntzeko Zentroetako lanpostu irregularrek, eskatutako informazioa garaiz eta taxuz bidaltzeari dagokionez Parlamentuarekiko errespetu faltak –legezkotasuna urratuz hartara–, eskola-aurreinskripioetako informazio-kanpaina sektarioek, euskarari beste hitzkuntza-ereduekiko lehentasuna emateak, Gurasoen Mahaia deitzeko legezko betebeharra ez betetzeak, premia handieneko eskola publikoaren beharrizanak ez betetzeak... agerian utzi dute kudeaketak, bere norabidea zuzendu beharrean, negargarria izaten jarraitu duela.
Dimisioek eta kargu-uzteek ez dute etenik izan. Bizikidetasunaren esparrutik hasi, Giza Baliabideetan, Irakasleari Laguntzeko Zentroetan eta aholkularitza ezberdinetan jarraitu eta Departamentuko Ikuskatzailetzako arduradunen eta Idazkaritza Tekniko Nagusiko arduradunetan laugarrenak emandako dimisioarekin buka (lanpostu horrek bete gabe jarraitzen du egun). Ikuskatzaileen kidegoa eta Idazkaritza Tekniko Nagusia hezkuntza-kudeaketako oinarri nagusiak dira, eta zerbitzu horiek egun bizi duten egoerak sortzen duen ezegonkortasuna ez da batere mesedegarria.
Oso esanguratsua da, kudeaketa ezegokiaren adierazgarri delako, Departamentuak nola egin eta garatu duen Bigarren Hezkuntzako eta Lanbide Heziketako lan-eskaintza publikoaren deialdia. Sindikatuek eta bitarteko irakasleen kolektiboek beren desadostasunaren berri eman dute jendaurrean.
Ezinegon bera adierazi dute krisi ekonomikoaren ondorioz ezarri behar izan ziren murrizketak mantentzearekin, zeren aurreko gobernuarekin eta beste autonomia erkidego batzuetako gobernuekin baino luzaroagoan mantendu baitira zenbait kasutan.
Solana kontseilariaren kudeaketan interes partidista lehenetsi da, hezkuntza- eta pedagogia-interesaren gainetik. Haren lehentasuna izan da nazionalismoaren interesen zerbitzura paratzea Nafarroako hezkuntza.
Horregatik guztiagatik, honako erabaki proposamen hau aurkezten dugu:
Nafarroako Parlamentuak Hezkuntzako kontseilari María Solana politikoki gaitzesten du, bere agintaldian zehar egindako kudeaketa negargarriak Nafarroako hezkuntza sisteman eragindako ezegonkortasunagatik. Bereziki, hezkuntza premia handienak dituzten ikaslerik gehienak eskolatzen dituen eskola publikoaren egiazko beharrizanei ez erantzuteagatik.

